
I ДЕЛ  
 ЗА ОНОЈ ШТО ВИДЕЛ

Прва глава

Во петокот, малку по пладнето, кога сонцето веќе го 
префрли зенитот и решително се затркала кон запад-
ниот крај на долината, Анатолија Севојанц легна да 
умре.

Пред да замине на другиот свет, таа убаво ја нава-
ди градината и им насипа повеќе храна на кокошки-
те – којзнае кога соседите ќе го најдат нејзиното без-
животно тело, да не останат птиците ненахранети. 
Потоа ги тргна капаците на бурињата за дождовница 
под олуците – во случај на ненадејна бура, потоците 
вода што се леат одозгора да не ги поткопаат темели-
те на куќата. Потоа пребара по полиците во кујната, 
ги собра сите недојадени залихи со храна – паници-
те со путер, сирење и мед, крајче леб и половина варе-
на кокошка – и ги однесе во студената визба. Ја изва-

